R E L A C I O N

PËR

PROJEKTVENDIMIN 

"PËR RREGULLAT E DETAJUARA PËR  REGJISTRIMIN E KIMIKATEVE NGA PRODHUESIT DHE IMPORTUESIT, DETYRIMET PËR TË RAPORTUAR NË REGJISTRIN ELEKTRONIK TË KIMIKATEVE, SI DHE MIRËMBAJTJEN E REGJISTRIT TË KIMIKATEVE"

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektakti është përcaktimi i rregullave të detajuara për rregjistrimin e kimikateve ng prodhuesit dhe importuesit, detyrimet për të raportuar në regjistrin elektronik të kimikateve, si dhe mirëmbajtjen e regjistrit të kimikateve, si një detyrim që rrjedh nga Ligji nr. 27/2016 “Për menaxhimin e kimikateve”.

Nëpërmjet këtij projektakti synohen objektivat si: 

a) Krijimi i një baze të dhënash (rregjistër) kombëtar mbi kimikatet që importohen, prodhohen në vend apo eksportohen jashtë Republikës së Shqipërisë, sasinë e tyre, dhe subjektet që operojnë në këtë fushë. 

b) Sigurimi i të dhënave dhe informacionit mbi kimikatet në vend, duke i ardhur në ndihmë procesit politik-bërës, raportimeve të ndryshme kombëtare/ndërkombëtare, statistikave mbi kimikatet në vend apo ndikimin e tyre në shëndet dhe mjedis. 

c) Ndërgjegjësimi i subjekteve mbi detyrimet që kanë për komunikimin dhe shkëmbimin e informacionit mbi sigurinë e kimikateve dhe me personat përgjegjës, përpara dhe në kuadër të procesit të integrimit europian;

d) Arritja e Objektivave të Zhvillimit të Qëndrueshëm që lidhen me kimikatet dhe ndikimin e tyre në shëndet dhe mjedis (OZHQ 3.9; OZHQ 6.3; OZHQ 9.4; OZHQ 11.6; OZHQ 12.4). 

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTËVE DHE DOKUMENTË TË TJERA POLITIKË

Miratimi i këtij projektvendimi është parashikuar në programin analitik të akteve të Ministrisë së Turizmit dhe Mjedisit për vitin 2024 dhe është në përputhje me Programin Politik të Këshillit të Ministrave. 

Projektakti është pjesë e nismave nënligjore që duhen ndërmarrë në funksion të zbatimit të Ligjit 27/2016 “Për menaxhimin e kimikateve” dhe në kuadër të arritjes së objektivave të zhvillimit të qëndrueshëm të mjedisit dhe mbrojtjen e shëndetit human. 
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 

 
    Kimikatet kontribuojnë ndjeshëm në ekonomitë kombëtare dhe janë komponent i domosdoshëm i jetës së përditshme por menaxhimi i sigurt i tyre është thelbësore për të shmangur rreziqet që ato sjellin në shëndetin e njeriut dhe mjedis. Informacioni i besueshëm dhe i updetuar për kimikatet ndihmojnë procesin e politikëberjes dhe vendimmarrjes në nivel kombëtar, rajonal apo global duke minimizuar efektet negative të kimikateve tek njerëzit dhe mjedisi. 

    Promovimi i përdorimit të sigurt të kimikateve është një përgjegjësi e përbashkët e institucioneve shtetërore, industrisë dhe subjekteve në këtë fushë. Ndër praktikat e mira që vendet përdorin për mbrojtjen e mjedisit dhe shëndetit nga kimikatet është edhe ngritja dhe funksionimi i një regjistri kombëtar për kimikatet, që shërben si një database kombëtare për kimikatet që importohen, prodhohen, përdoren apo eksportohen në nivel kombëtar. Gjithashtu, krijimi i një regjistri kombëtar për kimikatet lehtëson procesin e gjurmimit të kimikateve dhe shkëmbimin e informacionit mbi sigurinë kimike. Shtete si Hungaria, Italia, Polonia, Sllovenia, vendet skandinave, Serbia, kanë regjistra të produkteve kimike.  https://www.who.int/europe/publications/i/item/9789289052948. 

Regjistrimi kombëtar i kimikateve ndihmon autoritetet përgjegjëse në identifikimin dhe prioritizimin e kimikateve të rrezikshme, planifkimin dhe marjen e masave monitoruese dhe vlerësimin e rrezikut, parandalimin e trafikut të paligjshëm të kimikateve, si dhe stimulojnë forcimin e kapaciteteve administrative në këtë fushë. Mbledhja e informacionit mbi kimikatet e rrezikshme gjithashtu mund të lehtësojë marjen e vendimeve të duhura në lidhje me menaxhimin e kimikateve. Për shembull, qëndra për informim në rast helmimesh apo autoritetet përgjegjëse për shëndetin publik nëpërmjet regjistrit të kimikateve mund të sigurojnë informacionin e nevojshëm për të përgatitur protokollet e trajtimit emergjent në rastet e helmimeve nga kimikatet e rrezikshme apo për të rekomanduar masat e duhura për parandalimin e rreziqeve nga helmimi apo për të reaguar në mënyrë të shpejtë dhe më efektive në rastin kur ndodh një emergjencë kimike. 

Në këtë kuadër dhe Ligji 27/2016 ”Për menxhimin e kimikateve”, ka parashikuar në nenin 27, ngritjen dhe funksionimin e regjistrit kombëtar elektronik të kimikateve, sipas të cilit çdo kimikat që prodhohet ose importohet në territorin e Republikës së Shqipërisë duhet të regjistrohet në këtë regjistër. Ngritja e regjistrit kombëtar të kimikateve do të kontribuojë si më poshtë: 

· Informacioni në regjistrin e kimikateve mund të përdoret nga organet përkatëse që reagojnë në rastet e përgjigjeve të emergjencave shëndetësore, si psh Qendra 24/24 për informim në rast helmimesh. Sipas ligjit nr. 27/2016, Shërbimi i Toksikologjisë Klinike të QSUT-së është organi përgjegjës për marrjen e informacionit përkatës nga importuesit dhe përdoruesit/përdoruesit profesionalë që vendosin në treg përzierjet, me qëllim hartimin/përgatitjen e masave parandaluese dhe kurative, veçanërisht në rastet e përgjigjeve të emergjencave shëndetësore, si dhe përgatit protokollet e trajtimit emergjent në rast të helmimeve nga kimikatet e rrezikshme. Instituti i Shëndetit Publik dhe Shërbimi i Toksikologjisë Klinike të QSUT-së rekomandojnë masat e duhura për parandalimin e rreziqeve nga helmimi.

· Informacioni në regjistrin kombëtar mund të përdoret nga autoritetet kompetente përgjegjëse për zbatimin dhe inspektimin për të planifikuar aktivitetet, inspektimet që do të kryejnë lidhur me kimikatet. 

· Zyra e kimikateve, mund të përdorë informacionin në regjistrin e kimikateve për të rritur ndërgjegjësimin dhe komunikimin me personat përgjegjës për çështjet kimike përpara dhe në lidhje me anëtarësimin në BE, apo për të rritur ndërgjegjësimin dhe informuar palët e tjera të intëresuara lidhur me kimikatet dhe çështjet kimike.

· Informacioni nga regjistri i kimikateve mund të përdoret për raportime në statistikat zyrtare, raportet kombëtare (p.sh. raporti vjetor për kimikatet sipas nenit 31 të ligjit nr. 27/2016), dhe në konventat ndërkombëtare mjedisore. Mund të përdoret gjithashtu në vlerësimin e prioriteteve dhe ndikimit të masave që duhen ndërmarrë nga autoritetet kompetente për menaxhimin e rrezikut, si dhe për të monitoruar efektivitetin e masave në fuqi për menaxhimin e rrezikut mbi kimikatet.
Në zbatim te Rregullores REACH 1907/2006, në nivel Bashkimi Evropian, proçedurat e rregjistrimit, vlerësimit, autorizimit dhe kufizimeve të kimikateve kryhen vetëm nga Agjencia Evropiane e Kimikateve (ECHA), në Helsinki, Finlandë. Vëndet anëtare të BE-së nuk kryejnë rregjistrimin e kimikateve, prodhuesit dhe importuesit aplikojnë për rregjistrim vetëm në ECHA. Vëndet anëtare kanë përfaqësuesit e tyre në komitetet teknike të Evropës. Duke mbajtur në konsideratë këtë fakt, si dhe statusin e vendit tonë si kandidat për në BE, regjistrimi i kimikateve që propozohet sipas këtij projektvendimi nuk parashikon regjistrim sipas kërkesave teknike të përcaktuara në REACH dhe ECHA, por është menduar në mënyrë të thjeshtuar me synim krijimin e një baze të dhënash në nivel kombëtar që do të mbështesi autoritetet zbatuese dhe inspektuese në fushën e kimikateve, për të patur një pasqyrë të qartë të situatës në vend lidhur me llojin dhe sasinë e kimikateve, prodhuesit, importuesit dhe eksportuesit e tyre, për të garantuar menaxhimin e sigurt të kimikateve në vend. 
Nga ngritja e regjistrit kombëtar të kimikateve do të kenë përfitim autoritetet dhe institucionet përgjegjëse, industria, publiku i gjerë dhe grupet e interesuara. 

Përfitimi autoriteteve dhe institucioneve pergjegjëse lidhet me faktin se regjistri: siguron që informacioni mbi kimikatet të jetë i disponueshëm për të mbështetur identifikimin e rreziqeve të mundshme për shëndetin e njeriut dhe mjedisin; promovon parandalimin e ndotjes në burim; mat dhe promovon përmirësimin e performancës mjedisore të aktiviteteve industriale; rrit dhe përmirëson imazhin e institucioneve shtetërore për menaxhimin efektiv dhe në mënyrë të planifikuar për kimikatet. 

Përfitimet për industrinë: Këto të dhëna nevojiten për qëllime rregullatore, por gjithashtu sigurojnë komunikim në zinxhirin e furnizimit për përdorimin e sigurt të kimikateve. Përdorimi i këtij informacioni çon në përmirësimin e mbrojtjes së mjedisit, shëndetit të njëriut dhe përsonave që meren me kimikatet dhe për këtë arsye redukton numrin e aksidenteve dhe shfaqjen e sëmundjeve profesionale. Si rezultat, një popullsi më e shëndetshme është më produktive dhe gjeneron mirëqënie.  

Përfitimet për publikun e përgjithshëm: Përmirëson mbrojtjen e punëtorëve dhe konsumatorëve nga rreziqet kimike. Rrit disponueshmërinë e informacionit dhe të dhënave me cilësi të lartë për kimikatet dhe përdorimin e tyre në mënyrë të sigurt. Publiku i gjerë dhe grupet e interesit, janë gjithnjë e më të interesuara për gjëndjen e mjedisit në përgjithësi dhe rreziqet që lidhen me përdorimin e produkteve që përmbajnë kimikate në veçanti.

Së fundmi, ngritja dhe funksionimi i regjistrit kombëtar për kimikatet, rrit aksesin në informacionin mjedisor, jep informacion mbi aktivitetin industrial, instalimet, vendndodhjen gjeografike dhe substancat që përdoren. Gjithashtu, rrit disponueshmërinë e informacionit për qëllime shkencore.

IV. VLERËSIMI I LIGJSHMËRISË, KUSHTËTUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektakt është përgatitur në zbatim të pikës 4, të nenit 7, të ligjit nr. 27/2016, “Për menaxhimin e kimikateve” dhe të nenit 4, të ligjit nr. 10325, datë 23.9.2010, “Për bazat e të dhënave shtetërore”.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRES (PËR PROJEKTAKET NORMATIVE)
Ky Projektakt, nuk synon të transpozojë legjislacion të BE-së. Projektvendimi është hartuar bazuar në rekomandimet e përfaqësuesve të Agjencisë Suedeze të Kimikateve(KEMI) dhe projektit të financuar nga SIDA “Mbështetje për Ministrinë e Turizmit dhe Mjedisit për Përmirësimin e Menaxhimit të Kimikateve”. 
VI. PËRMBLEDHJE SHPJEGUESE E PËRMBAJTJES SË PROJEKTAKTI
Projektakti përbëhet nga 5(pesë) krerë dhe Shtojca I që përcakton të dhënat parësore dhe dytësore, në funksion të këtij projektakti.
Sipas Kreut I, parashikohen dispozitat e përgjithshme. Objekt i këtij vendimi janë:

a) rregullat e detajuara për regjistrimin e kimikateve nga prodhuesit dhe importuesit;
b) detyrimet për të raportuar në regjistrin elektronik të kimikateve;

c) mirëmbajtja e regjistrit të kimikateve.

Në zbatim të ligjit nr. 10325, datë 23.9.2010, “Për bazat e të dhënave shtetërore”, në këtë pjesë të projektvendimit, janë përcaktuar: 

-Administrator i regjistrit të kimikateve në nivel qendror, do të jetë Zyra e Kimikateve. 

-Dhënës të informacionit, janë prodhuesit, importuesit, përdoruesit profesional dhe eksportuesit e kimikateve. 

-Subjekte të interesuar, në kuptim të këtij projektvendimi janë:

i. Struktura Përgjegjëse për hartimin e politikave në fushën e kimikateve nën ministrinë përgjegjëse për Mjedisin;

ii. Shërbimi i Toksikologjisë Klinike në QSUT;

iii. Instituti i Shëndetit Publik;

iv. Struktura përgjegjëse inspektuese në fushën e mjedisit;

v. Inspektorati shtetëror përgjegjës për tregtinë;

vi. Inspektorati shtetëror përgjegjës për industrinë;

vii. Drejtoria e Përgjithëshme e Doganave;

viii. Autoritetet përgjegjëse që regjistrojnë kimikatet si produktet e mbrojtjes së bimëve, produktet biocide dhe produktet plehrëruese, në përputhje me legjislacionin e tyre specifik;

Në kreun II, të këtij projektakti parashikohen rregullat per regjistrimin e kimikateve nga prodhuesit dhe importuesit. Prodhuesit, importuesit përfshirë dhe përdoruesit profesional kanë detyrimin të regjistrojnë në Regjistrin Kombëtar të kimikateve (në vijim Regjistri) të krijuar pranë Zyrës së Kimikateve, të dhënat e kimikateve të cilat prodhohen apo importohen në Republikën e Shqipërisë.

Afatet për regjistrimin e të dhënave mbi kimikatet fillojnë: 

· nga data e hyrjes në fuqi të këtij vendimi, për subjektet që importojnë/prodhojnë kimikate në sasi më shumë se 100 ton në vit;

· një vit pas  datës së hyrjes në fuqi të këtij vendimi, për subjektet që importojnë/prodhojnë kimikate në sasi  më shumë se 10 ton në vit;

· 2 vite pas datës së hyrjes në fuqi të këtij vendimi, për subjektet që importojnë/prodhojnë kimikate në sasi  më shumë se 1 ton në vit.

Afatet kohore janë propozuar në mënyrë të tillë që të shmanget aplikimi në të njëjtën kohë i të gjitha subjekteve që meren me kimikatet në vendin tonë si dhe bazuar në kapacitetin e tyre prodhues. Duke mbajtur në konsideratë industrinë kimike, tregun dhe burimet administrative në vendin tonë, ekspertët e Agjencisë Suedeze të Kimikateve (KEMI), kanë propozuar që të parët që duhet ti nënshtrohen regjistrimit janë subjektet që importojnë/prodhojnë kimikate në sasi më shumë se 100 ton në vit, për të vjuar më pas më subjektet me kapacitet më të ulët.
Baza e të dhënave do administrohet, mirëmbahet e përditësohet nga Zyra e Kimikateve si dhe do ndërveprojë me të dhënat mbi produktet e mbrojtjes se bimëve, produkteve pleheruese dhe te produkteve biocide që sigurohen nga autoritetet përgjegjëse që autorizojnë vendosjen në tregun shqiptar të tyre apo dhe me bazën e të dhënave të regjistrit tregtar.

Të dhënat mbi kimikatet që regjistrohen në regjistër janë të dhëna parësore dhe të dhëna dytësore, sipas shtojcës 1, që i bashkëlidhet këtij vendimi.

Baza e të dhënave administrohet, mirëmbahet e përditësohet nga Zyra e Kimikateve. Baza e të dhënave ndërvepron me:

· të dhënat mbi produktet e mbrojtjes se bimëve, produkteve pleheruese dhe te produkteve biocide që sigurohen nga autoritetet përgjegjëse që autorizojnë vendosjen në tregun shqiptar të tyre. 

· ndërvepron nëpërmjet shkëmbimit elektronik të të dhënave me bazën e të dhënave të regjistrit tregtar.

Baza e të dhënave dizenjohet e konceptohet duke u mbështetur në përkufizimet e “administratorit” dhe të “përdoruesit”, si dhe ndërtohet në përputhje me objektivat e nivelit të aksesimit për subjektet e interesuara. Niveli i aksesimit propozohet si më poshtë:

a) aksesimi në nivel qendror ose në atë të “administratorit”, ku përfshihen administratori/ët e regjistrit në Zyrën e Kimikateve. Niveli i aksesimit, funksionet e të drejtat për secilën kategori përdoruesi të sistemit janë në përputhje me pozicionin e punës së punonjësit të Zyrës së Kimikateve.

b) aksesimi në nivel “dhënës të informacionit”, sipas përcaktimit në shkronjën (b) të pikës 2, të këtij vendimi.

c) aksesimi në nivel “përdorues” sipas përcaktimit në shkronjën (c) të pikës 2, të këtij vendimi.

Kreu III, përcakton detyrimet për të raportuar në regjistrin elektronik të kimikateve. Importuesit/prodhuesit, përdoruesit profesional, eksportuesit jashtë RSH, raportojnë të dhënat mbi kimikatet që importohen/prodhohen/përdoren në vend apo eksportohen jashtë RSH.
Përjashtohen nga detyrimi për raportim, të dhënat mbi: 

a. kimikatet sipas përcaktimeve të pikave 2 dhe 4, të nenit 4, të Ligjit nr.27/2016 “Për menaxhimin e kimikateve”;

b. kimikatet që importohen ose prodhohen në territorin e Republikës së Shqipërisë në sasi më të vogël se 100 kg për vit për çdo subjekt;

c. kimikatet që përdoren për studime dhe hulumtime shkencore, të cilat nuk vendosen në treg, por përdoren në mënyrë të kontrolluar, në përputhje me legjislacionin specifik për kushtet në mjediset e punës dhe mjedisin.

Bazuar në këtë projektvendim: prodhuesi, importuesi, eksportuesi, raporton në regjistrin elektronik të kimikateve në portalin unik qeveritar e-albania, brenda datës 31 mars të vitit vijues për sasinë e prodhuar, të importuar, të eksportuar të kimikateve për vitin e kaluar, dhe të dhënat sipas pikës 1, të Shtojcës I, bashkëlidhur, për kimikatet që regjistrohen për herë të parë në këtë regjistër. Për kimikatet që shoqërohen me dokumentacionin me të dhënat e sigurisë sipas nenit 15, të Ligjit 27/2016 “”Për menaxhimin e kimikateve”, informacioni i raportuar duhet të jetë në përputhje me atë dokumentacion.

Administratori i regjistrit (Zyra e Kimikateve), do të hartojë një raport vjetor të detajuar mbi kimikatet e regjistruara, i cili më pas do të jetë pjesë e Raportit për Gjendjen e Mjedisit, dokument i cili publikohet dhe është i disponueshëm për të interesuarit. 

Raportimi i Regjistrit nga administratori propozohet të bëhet 1 (një) herë në vit për standardin kombëtar të statistikave dhe sa herë që kërkohet nga subjekte të interesuara, duke u mbështetur në legjislacionin për të drejtën për informim.

Kreu IV, përcakton rregullat mbi Mirëmbajtjen e Rregjistrit të Kimikateve. Regjistri Elektronik i Kimikateve do të mirëmbahet dhe administrohet nga Zyra e Kimikateve si institucioni administrues në kuptim të ligjit nr.27/2016“Për menaxhimin e kimikateve”, ndërsa administrimi teknik i infrastrukturës hardware dhe software të sistemit do të bëhet nga Agjencia Kombëtare e Shoqërisë së Informacionit (AKSHI).

Përdoruesit e regjistrit elektronik të kimikateve sipas pikës 9 të këtij vendimi, ruajnë konfidencialitetin dhe besueshmërinë e këtyre të dhënave personale, në përputhje me nenin 28, të ligjit nr. 9887, datë 10.3.2008, “Për mbrojtjen e të dhënave personale”, të ndryshuar.

Kreu V, parashikon dispozitat e fundit dhe institucionet përgjegjëse që ngarkohen për zbatimin e këtij projektvendimi, të cilat janë cituar në Kreun VII, të këtij relacioni. 

Projektvendimi propozohet të hyjë në fuqi pas ngritjes së sistemit elektronik për regjistrimin e kimikateve nga AKSHI, duke i dhënë kështu kohën e nevojshme institucioneve përgjegjëse që të ngrenë dhe bëjnë funksional rregjistrin kombëtar elektronik të kimikateve, si dhe  subjekteve që të marin masat dhe përgatiten lidhur me informacionin që do duhet të raportojnë në këtë regjistër.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi propozohen të ngarkohen: Ministria përgjegjëse për mjedisin, Zyra e Kimikateve, Shërbimi i Toksikologjisë Klinike në QSUT, Instituti i Shëndetit Publik, struktura përgjegjëse inspektuese në fushën e mjedisit, inspektorati shtetëror përgjegjës për tregtinë dhe inspektorati shtetëror përgjegjës për industrinë, Drejtoria e Përgjithëshme e Doganave dhe Agjencia Kombëtare e Shoqërisë së Informacionit.

Struktura përgjegjëse inspektuese në fushën e mjedisit është institucioni përgjegjës për kontrollin e plotësimit të detyrimeve për regjistrimin e kimikateve nga prodhuesit dhe importuesit, në përputhje me dispozitat e këtij vendimi.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ministria e Turizmit dhe Mjedisit (MTM) dhe Agjencia Suedeze për Zhvillim dhe Bashkëpunim Ndërkombëtar (SIDA) nënshkruan një Marrëveshje Kontributi, në mars të vitit 2019, me qëllimin kryesor miratimin e projektit “Mbështetje për Ministrinë e Turizmit dhe Mjedisit për Përmirësimin e Menaxhimit të Kimikateve”, i cili vijon të zbatohet në vendin tonë.  Falë mbështetjes së këtij projekti, Ministria e Turizmit dhe Mjedisit adresoi edhe përgatitjen e këtij projektakti me qëllim përmbushjen e detyrimeve që rrjedhin ndaj Ligjit nr. 27/2016 “Për menaxhimin e kimikateve”.

Për ti ardhur në ndihmë procesit të ngritjes së regjistrit kombëtar të kimikateve, Ministria e Turizmit dhe Mjedisit dhe Agjencia Suedeze e Kimikateve (KEMI), në datë 29 qershor 2023, në Tiranë, organizuan Workshopin “Ngritja e rregjistrit kombëtar të kimikateve”, me përfaqësues të institucioneve përgjegjëse që ngarkohen nga ligji 27/2016 dhe përfaqësues të KEMI, ku u diskutua në nivel teknik mbi krijimin e Regjistrit të kimikateve. Institucionet përgjegjëse si MBZHR apo MSHMS shkëmbyen eskperiencat e tyre lidhur me shërbimet që ata kanë në portalin e-albania, si dhe përfaqësues të KEMI dhanë eksperiencën mbi regjistrin e kimikateve që aplikohet në Suedi. 

MTM e asistuar dhe nga përfaqësuesit e KEMI-it kanë bashkëpunuar për të hartuar projektvendimin e propozuar. Gjithashtu, për ngritjen e regjistrit kombëtar elektronik të kimikateve është ngritur grupi i përbashkët i punës midis MTM, Zyrës së Kimikateve dhe AKSHI.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi dhe zbatimi i këtij projektvendimi parashikohet të sjellë efekte financiare në buxhetin e shtetit për të cilin nuk mund të shprehemi duke qenë se ende nuk është bërë një vlerësim mbi koston e tij. 

MINISTRI 

MIRELA KUMBARO FURXHI

Relacion shpjegues për projektvendimin "Për rregullat e detajuara për regjistrimin e kimikateve nga prodhuesit dhe importuesit, detyrimet për të raportuar në regjistrin elektronik të kimikateve, si dhe mirëmbajtjen e regjistrit të kimikateve"

